
హరనేత్రవహ్నికి నడ్డంబు గాఁగఁ 

జరణాంబుజాతంబుఁ జాచెఁ జాఁచుటయు 

నందుఁ జూపట్టె నత్యర్కాగ్నికోటి 

చందంబు గలుగులోచనకోటియందుఁ 

బొడముమంటలు భుగ భుగ నాకసంబుఁ 

బుడమియు నిండి నిప్పులు గుప్పళింప 

గడ గడ ధరణి గ్రక్కదల మి న్నగల 

నుడుపంక్తి లాజలయోజమైఁ బెటల 

వెఱపింపఁగాఁ బోయి వెఱచినకరణిఁ 

గరకంఠుఁ డానేత్రఘనవహ్ని కులికి 

తలఁచిన ధారాళధారాధరములు 

బలువిడి గర్జనప్రభలతో నిగుడి 

గుడిగొని జడివట్టి కురియంగఁ దొడఁగెఁ 

దొడఁగిన మౌనినాథుఁడు లెక్కగొనక

దేవకీసుతుఁడు లోఁ దెలి వొందియున్న 

గోవర్ధనంబు బాగుగ నున్నఁ జూచి 

శర్వుండు మిగుల నాశ్చర్యంబు నంది 

శర్వాణి కమ్మునీశ్వరుఁ జూపి పలికెఁ 

గంటివే యెనలేక కనలెడుకంటి 

మంట నాహుతిగొనుమంటఁ గల్పించె

